
శ్రీ రా మా య ణ ము








ఎందుఁ జొచ్చెద వపు - డీవిట్లుగాక

ముందుగా రాముని - ముందర నన్ను 1790

నపరాధినని యుంచి - నప్పుడె నిన్నుఁ

గృపఁజూచి రక్షించుఁ - గీడొంద వీవు!

కాకున్న భానుని - కరములు కొంచ

మై కనిపించిన - యంబువుల్ గ్రోలు

క్రమమున రఘువీర - కనక పుంఖాస్త్ర

సమితి నీరక్తముల్ - చవిచూడఁ గలదు!”

అను మాటలాలించి - యవనిజఁ గాంచి

దనుజనాయకుఁడు క్రో - ధమున నిట్లనియె.




-:రావణుఁడు సీత మాటలకుఁ గోపించి యామె ప్రత్యుత్తరమున కరువది దినములు గడువిచ్చుట:-




మగువలకై ప్రాలు - మాలి విరాళి

మగవారు చల్లని - మాటలాడినను  1800

నంతంత బిగియుదు - రదివారి ప్రకృతి

ఇంతయు నీతల - నే వేగినది యె

మరుఁడు నీకతన నా - మది విరహాగ్ని

దరికొల్పఁ బుట్టదు - తాలిమి యింక!

సారథి విడివడు - జవతురంగముల

నేరుపుతోఁ బట్టి - నిలిపినయట్లు

కోరిక లెఱిఁగి చే - కూడనియట్టి

నారుల మీఁది మ - న్ననఁ దప్పువారి

వలరాజు తెగనీక - వారల మఱల

నలకలు దీర్చి మో - హములు గల్పించుఁ 1810

